Коми Республикаса Каналан Сӧветӧ

2019 вося косму тӧлысь 1 лунсянь лӧддза-номъя тӧлысь 30 лунӧдз

гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2019 вося косму тӧлысь 1 лунсянь лӧддза-номъя тӧлысь 30 лунӧдз воис 192 шыӧдчӧм, на лыдын 121 гижӧда шыӧдчӧм (на лыдын 76 асшӧр шыӧдчӧм, ӧтйӧза организацияяссянь 28 да котыръяссянь 17 шыӧдчӧм).

Став гижӧда шыӧдчӧм лыдысь быд мӧд письмӧ (63) воис электроннӧй документӧн: Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын, либӧ электроннӧй пошталӧн официальнӧй инпас вылӧ.

Письмӧясыс воисны республикалӧн дас сизим муниципальнӧй юкӧнса олысьяссянь. Медтшӧкыда Каналан Сӧветӧ шыӧдчылісны Сыктывкарса олысьяс (55). Отчётнӧй кадколастын 12 шыӧдчӧм воис странаса мукӧд дінмуысь – Москва, Воронеж, Ставрополь да Москва обласьтса Красногорск каръясысь. Ӧти шыӧдчӧм воис Донецк обласьтса Луганскысь.

Коми Республикаса Каналан Сӧветӧ

2019 вося ІІ кварталын воӧм

гижӧда шыӧдчӧмъяслӧн тематика

Гижӧда шыӧдчӧмъяссӧ видлалӧмыс петкӧдлӧ, мый гражданаӧс медся ёна майшӧдлӧны канмукӧд, йӧзкотыркӧд да политикакӧд йитчӧм юалӧмъяс, на лыдын олан пунктъяс социальнӧя да экономика боксянь сӧвмӧдӧм, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн удж, а сідзжӧ оланін да коммунальнӧй овмӧсын мытшӧдъяс.

Уна письмӧ воис гражданасянь, кодъяс сулалӧны паныд Архангельск обласьтса Шиес станцияын ЧКШ полигон стрӧитӧмлы.

Ухтаын КПРФ юкӧнса коммунистъяс да Ухтаса олысьяс ыстісны “Паныдӧсь Коми Республика мудоръяс бокын москваса лӧп-ёг иналан полигон стрӧитӧмлы, ЧКШ нуӧм вылӧ подулавтӧм тарифъяслы да вына власьтлӧн колониальнӧй политикалы” протест митинглысь резолюция, мый вӧлі Ухтаын 2019 вося лӧддза-номъя тӧлысь 8 лунӧ. Каналан Сӧветӧ ыстӧма Чилимдін районса олысьяслӧн 2019 во ода-кора тӧлысь 1 лунся ӧтув чукӧртчӧмлысь резолюция, кӧні корӧма дугӧдны ЧКШ полигон стрӧитӧмсӧ, мый вӧсна республикаын вермас лоны экология боксянь ыджыд ускӧттьӧ. Татшӧм жӧ корӧмъясӧн чукӧртчисны митинг вылӧ Изьва районса олысьяс.

Граждана сідзжӧ зіля пырӧдчисны “Коми Республикаын производство да потребление шыбласъясӧн вӧдитчан юкӧнын ӧткымын юалӧм йылысь” оланпас бала видлалӧмӧ, мый йӧзӧдӧма Коми Республикаса нормативнӧй инӧда актъяс да налысь балаяс йӧзкӧд ӧтув видлалӧм вылӧ Ӧтуввез-порталын. Сідз, “Коми экологъяс” дінму ӧтйӧза организациясянь да мукӧд гражданасянь воисны вӧзйӧмъяс сы йылысь, медым ӧлӧдісны Коми Республикаӧ странаса мукӧд дінмуысь лӧп-ёг вайӧмсӧ; дугӧдісны эмбур кутысьяслӧн олан жыръясысь, кӧні некод оз ов, ЧКШ нуӧмысь мынтӧмсӧ; чинтісны дон пача керкаясын олысьяслы да мукӧдтор.

Странаын олысьяс водзӧ ыстӧны конференцияяслысь резолюцияяс, кутшӧмъясӧс нуӧдӧма Россияса уна карын гражданалӧн тӧждысьӧм серти. Найӧ оз кӧсйыны вӧдитчыны юӧртан технологияясӧн, стӧчджыка кӧ, мортӧс электроннӧя идентифицируйтӧмӧн, аспас чукӧртан, видлалан да сы серти учёт нуӧдан автоматическӧй средствоясӧн.

Кыдзи и медводдза кварталын письмӧяс воӧны Сыктывкарса Ягкар микрорайонын олысьяссянь. Найӧ корӧны босьтны микрорайон биаруӧн могмӧдӧм серти юалӧмсӧ контроль улӧ, кутшӧмӧс пыртӧма 2019 во вылӧ Коми Республикаса адреснӧй инвестиция уджтасӧ. Биару нуӧдӧмсӧ нюжӧдӧма проектно-сметнӧй документацияын эрдӧдӧм тырмытӧмторкӧд йитӧдын, мый вӧсна колӧ вежны вӧр зонаса участоклысь статуссӧ, кыті кутас мунны биару труба.

Воркута карса Воргашор посёлокын олысьяс корӧны не лэдзны тупкыны Лукойл-Северозападнефтепродуктлысь 360 №-а АЗС заправитчанін. Тайӧн лоӧ дзескӧдӧма посёлокын олысьяслысь, этша лыда вужвойтырлысь, кодъяс видзӧны кӧр, интересъяссӧ.

Ухта карса Ярега посёлокын олысьяс корӧны отсӧг мытшӧд разьӧмын, мый йитчӧма “2 №‑а карса поликлиника” КР КСЗУ выль ног котыртӧмкӧд да оптимизируйтӧмкӧд.

Кӧрткерӧс районса Висер, Одыб, Ыджыдвидз сикт овмӧдчӧминъясын олысьяс шыӧдчӧны сы серти, мый Шойнаты-Одыб автомашина туйыс зэв лёк.

Потребительскӧй видз-му овмӧсса вузасян-могмӧдан кооператив шыӧдчӧ корӧмӧн, медым видлалісны Печора ю пӧлӧн меститчысь грездъяс ва туй дырйи пескӧн могмӧдӧм могысь ломтас (пес) вылӧ торйӧн вузалан дон канмусянь ладмӧдӧм бӧрын артмӧм убыткаяс вештӧм серти субвенцияяс юклӧм йылысь юалӧм.
“Россияса Студентъяслӧн Отрядъяс” том йӧзлӧн ставроссияса ӧтйӧза организациялӧн Коми дінмуса юкӧн корӧ пыртны “Коми Республикаын наградаяс да ошкӧмъяс йылысь” республиканскӧй оланпасӧ вежсьӧмъяс да содтӧдъяс, торйӧн нин лӧсьӧдны РСО КДЮ-ысь боечьясӧс, а сідзжӧ ӧтмунӧмса ветеранъясӧс наградитан да ошкан ног, вӧзйӧны наградитӧм вылӧ представлениесӧ сетны штаб либӧ РСО правление нимсянь, а медічӧт уджалан стажсӧ лыддьыны куим уджалан семестрӧн.

Сыктывкарса торгово-экономическӧй колледжын велӧдысьяс тӧждысьӧны сыысь, мый колледжлысь жыръяссӧ сетӧны А.С. Пушкин нима гимназияса 300 школьникӧс велӧдӧм вылӧ. Колледжса 894 студентлы  быть лоӧ велӧдчыны музейлӧн, библиотекалӧн жыръясын, кулинария цехъясын да сідз водзӧ, кутшӧмъясӧс абу лӧсьӧдӧма велӧдан процесс нуӧдӧм вылӧ, сы вӧсна мый зданиесӧ арталӧма 600 велӧдчысь вылӧ. Велӧдысьяс да студентъяслӧн бать-мам майшасьӧны, мый школьникъяс, велӧдчан во помӧдз (2019 вося лӧддза-номъя тӧлысьӧдз) колледжлӧн зданиеын велӧдчӧм йылысь сёрнитчӧм вылӧ видзӧдтӧг, кутасны сэні велӧдчыны и локтан велӧдчан воӧ. Индӧм юӧрсӧ эскӧдӧ колледжса студентъясӧс мӧд сменаын велӧдӧм йылысь Велӧдан министерстволӧн помшуӧм йылысь велӧдысьяслӧн сёрӧнджык воӧм шыӧдчӧм.

Ухта карса Космонавт улича вылын меститчысь керкаын олысьяс индӧны “IceBEERg” вузасянінлӧн удж вылӧ. Найӧ лыддьӧны, мый жырсӧ вуджӧдӧмаӧсь оланысь овтӧмӧ да выльысь планируйтӧмаӧсь оланпастэчас торкалӧмӧн. Уджъяс нуӧдӧм бӧрын керкаын артмисны потасъяс.

Ухтаын олысь юасьӧ, мыйла сылӧн карын абу репрессируйтӧмаяслы ни ӧти памятник либӧ казьтылан пӧв, карын, кӧні вӧлі СССР НКВД лагер да ӧні олӧ репрессируйтӧмаяслӧн уна семья.

Ухта карысь асшодъя эксперт корӧ кыпӧдны “асоциальнӧй, мортӧс лёк туйӧ пуктан страхӧвӧй взносъяссӧ мортнога, экономика боксянь окталуна да йӧзӧн корана оборотнӧй пенсия вот вылӧ” вежӧм йылысь юалӧм.

Сыктывкарса Вӧрзавод местечкоын олысьяс корӧны котыртны Вӧрзаводса кытшлӧн депутатъяскӧд да “Сыктывкар” КК МЮА петкӧдлысьяскӧд аддзысьлӧм сы могысь, медым депутатъяс юӧртісны 2015 – 2018 воясын вӧчӧм удж йылысь, мый йитчӧма Вӧрзаводлӧн да сэтчӧс олысьяслӧн мытшӧдъяскӧд, а сідзжӧ 2019 – 2020 вояс вылӧ планъяс да водзӧ вылӧ могъяс йылысь.

Водзӧ воӧны письмӧяс, кӧні корӧны сьӧмӧн отсӧг. “Невельса 28-ӧд стрелкӧвӧй дивизияысь ветеранъяс ныв-пиянлӧн сӧвет” кӧсйӧ лӧсьӧдны Габов грездын история музей. Керкасьыс, кӧні кӧсйӧны лӧсьӧдны музейсӧ, фронт вылӧ муніс рядӧвӧй П.И. Лодыгин. Сійӧ пӧгибнитіс 1943 воын Курскӧй дугаын. Сӧвет корӧ отсавны сьӧмӧн, медым дзоньтавны керкасӧ.

Ментальнӧй да мукӧд торксьӧма 18 арӧсысь ыджыдджык вермытӧмъяслӧн да вермытӧм челядьӧс быдтысь бать-мамлӧн, кодъяслысь интересъяссӧ колӧ петкӧдлыны, ставроссияса организация шыӧдчис корӧмӧн, медым отсалісны сьӧмӧн Москва карӧ ВОРДИ-лӧн 2 съезд вылӧ ветлӧм могысь. Кулӧмдін районса олысьяс корӧны отсавны сьӧмӧн, медым нуӧдны Дон сикт артмӧдӧмсянь 300 во тырӧмлы сиӧм кыпыд мероприятиеяс. Сідзжӧ корисны сёян-юанӧн отсӧг, медым сетны сійӧс Айму вӧсна Ыджыд тышса ветеранъяслы, кодъяс пырӧны гортын социальнӧя могмӧдан юкӧнлӧн дӧзьӧр улӧ, да мукӧд.

ІІ кварталын оланпастэчас бурмӧдӧм серти вӧзйӧмъясӧн шыӧдчӧмъясын сёрниыс муніс татшӧмторъяс йылысь. “Сосногорск” муниципальнӧй юкӧнын гражданскӧй йӧзкотыр да морт инӧдъяс сӧвмӧдан юалӧмъяс серти сӧвет ыстіс вӧзйӧм сы йылысь, мый колӧ пыртны вежсьӧмъяс “Му йитӧдъяс юкӧнын ӧткымын юалӧм ладмӧдӧм йылысь” 59‑РЗ №-а Коми Республикаса Оланпасӧ. На серти ас кежысь стрӧитчӧм вылӧ му участокъяссӧ колӧ сетны дон босьттӧг сӧмын уна челядя семья статус серти олан условиеяс бурмӧдны коланлун вылӧ видзӧдтӧг. Тайӧ лоӧ уна челядя семьяяслы бур вылӧ.

Койгорт районса йӧзкотыр сӧвет да “Коми войтыр” дінмукостса ӧтйӧза ӧтмунӧмӧс районса петкӧдланін вӧзйӧны пыртны вежсьӧмъяс оланпастэчасӧ сы могысь, медым паськӧдны уна челядя семьяяслы, кодъяс олӧны сиктын, пывсян стрӧитӧм либӧ ньӧбӧм вылӧ дінмуса семейнӧй капитал сьӧмӧн (150 сюрс шайт) вӧдитчан нырвизьяссӧ.

Каналан Сӧветса Веськӧдлысь Н.Б. Дорофеева видлаліс 16 гижӧда шыӧдчӧм, Каналан Сӧветса Веськӧдлысьӧс вежысь В.А. Косов – 2, Каналан Сӧветса Веськӧдлысьӧс вежысь В.В. Жиделева – 3.

Оланпастэчас да меставывса асвеськӧдлӧм комитет видлаліс 8 шыӧдчӧм, на пиысь 6 – Каналан Сӧветса юрнуӧдысьяслӧн тшӧктӧм серти; социальнӧй политика комитет – 21 шыӧдчӧм, на пиысь 14 – тшӧктӧм серти; сьӧмкуд, вот да экономическӧй политика комитет – 8 шыӧдчӧм, ставсӧ – тшӧктӧм серти; вӧр-ва озырлун, вӧр-ваӧн вӧдитчӧм да экология комитет – 22 шыӧдчӧм, на пиысь 17 – Каналан Сӧветса юрнуӧдысьяслӧн тшӧктӧм серти; оланін да коммунальнӧй овмӧс юалӧмъяс серти пыр уджалысь комиссия – 15 шыӧдчӧм.

Каналан Сӧветса Аппаратӧн юрнуӧдысь Д.Н. Челпановский видлаліс 8 шыӧдчӧм, на пиысь 6 – Каналан Сӧветса юрнуӧдысьяслӧн тшӧктӧм серти.

Пыдісянь видлалӧм могысь 53 гижӧда шыӧдчӧм Каналан Сӧветса чина йӧз ыстісны Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикалӧн муниципальнӧй районъясса да кар кытшъясса муниципальнӧй юкӧнъяслӧн администрацияясса чина йӧзлы.

Индӧм кадколастӧ Каналан Сӧветӧ воӧм шыӧдчӧмъясын шыӧдчысьяс, вылынджык индӧмаяс кындзи, тӧдчӧдісны татшӧм юалӧмъяс:

Сыктыв районса Щугрӧм посёлокын ичӧт школа-детсад видзӧм;

Ылі Войвыв районъясса олан жыръясын ыджыд температура режим оланпастэчасӧн вынсьӧдӧм;

челядьдырсянь вермытӧмлысь олан условиеяссӧ бурмӧдӧм;

уна челядя гӧля олысь семьялы челядьлысь дзоньвидзалун бурмӧдан лагеръясӧ дон босьттӧг путёвкаяс сетӧм;

тыр арлыдтӧмъяслы никотин ваян электроннӧй системаяс (вейпъяс, электроннӧй сигаретъяс да с.в.) вузалӧмын дзескӧдӧм;

Сыктывкарса Максаковка кар кодь посёлокын аварийнӧй оланінысь мӧдлаӧ овмӧдӧм;

коми кыв велӧдӧм (ӧтувтасны кӧ Коми Республика, Архангельск обласьт да Ненеч асшӧр кытш, бырасны национальнӧй республикаяс да национальнӧй кывъяс);

студентъяслӧн отрядъяслы канмусянь отсалӧм, мероприятиеяс котыртӧмын отсалӧм, юӧрӧн отсӧг сетӧм, ошкӧм да с.в.;

ЖКУ-ысь жыр мынтігӧн Сосногорск районса ветеранъяслӧн организациялы сьӧмӧн отсалӧм;

Сыктывкарса Краснозатонскӧй кар кодь посёлокын Пляж пурысь гӧгӧр санкционируйттӧм свалкаяс бырӧдӧм;

Сыктывкарса Вӧрзавод местечкоын челядьӧс видзанін дорӧ тротуаръяс да туйяс, а сідзжӧ мукӧд улича лӧсьӧдӧмсӧ 2019 во вылӧ мероприятиеяс планӧ пыртӧм;

оланінысь, кутшӧмӧс 2018 вося ӧшым тӧлысьын шуӧма аварийнӧйӧн, коммунальнӧй мынтӧмъяссӧ инӧд вылӧ мыджсьӧмӧн индӧм;

ваӧн могмӧдӧмысь мынтӧмсӧ урчитӧм, мый йитчӧма учёт нуӧдан приборъяслысь петкӧдласъяссӧ абу ас кадӧ сетӧмкӧд;

Луздор районса Черемкова сиктын му участоклысь мудоръяссӧ урчитӧм;
Ухта карын “Персона-мед” медицина шӧринлӧн удж;

Воркута карса мирӧвӧй ёрдысьяслӧн удж серти прӧверка нуӧдӧм, кодъяс вӧчисны коммунальнӧй мынтӧмъяс серти уджйӧз перйӧм йылысь кывкӧртӧд;

сикт овмӧдчӧминъясын асшӧр уджалысьяслы чӧжӧс, эмбур да му вотлысь ставкасӧ бырӧдӧм;

ветеранлы “Айму вӧсна Ыджыд тышын бура уджалӧмысь” медаль сетӧм;

инӧда актлысь реквизитъяс сетӧм, мый серти гражданинлы вӧлі сетӧма Коми АССР-са Медвылыс Сӧветлӧн Президиумлысь Почёт Грамота;
“Коми Республикаын олысьяслы социальнӧй отсӧг йылысь” 55‑РЗ №-а республиканскӧй оланпас дорӧ пыртан вежсьӧмъяс текстӧн тӧдмасьӧм;

Луздор районса Абъячой сиктын пӧжар бӧрын керкасӧ дзоньталӧм;

МВД-са уджалысь серти прӧверка нуӧдӧм;

Россия Федерацияса Президентӧс, россияса семьяяслысь да гражданалысь олӧм бурмӧдӧм серти сылысь зільӧмсӧ ошкӧм;

да мукӧд.

